
IRAKURLEAK lerrook ikusten dituen egun berean
Hego Euskal Herrian 17 familia euren etxeetatik kan-
poratuko dituzte, eta 17 familietan sufrimendua ageri-
koa izango da. 2008tik, krisia hasi zen urtetik, 2012ko
ekaina arte, Hego Euskal Herrian 10.997 kanporatze
izan dira. Urtarrila eta ekaina artean 3.166 familia
atera zituzten, batez beste egunean 17. Espainiako
Estatuan 350.000 hipoteka exekutatu dira urteotan.
Gutxi dira gertaera publiko egiten duten familiak eta
ondorioz zertxobait desitxuratuta geratzen da argaz-
kia: epaileak eta poliziak, bankuen zerbitzura, jendea
etxeetatik ateratzen. Familia ugari, bere garaian ban-
kuek oso pozik emandako kredituei ezin aurre eginik
daude –krisiak eta langabeziak jota–, horixe da hipo-
teken exekuzioa.

Etxetik kanporatuek zorra ordaindu nahi dute,
baina krisi garaiotan ezin dute. Moratoria eskatzen

dute, edo sikiera kreditua kitatu ahal izatea etxebizitza
emanda. Eta bankuen tratu bera nahi dute. Finantza
erakunde askok hondoa jo eta ateak itxi beharko lituz-
kete, baina Estatuak ez die erortzen utzi eta milaka
milioi euro eman dizkie, zergadunen dirua alegia,
baita etxetik kanporatu dituzten horiena ere. Kanpo-
ratze horiek geratzeko ordua da, eta egin daiteke,
borondate politikoa badago. Hego Euskal Herrian
Kutxabank da kasu gehien dituena. Erakunde hori
kontrolatzen duten alderdi politikoek, batez ere
EAJk, ardura handia dute. Hauteskundeetako prome-
sak bete ditzatela, gehien behar dutenei lagunduz;
gaur etxetik kanporatu dituzten horiei,
esaterako.

Juan Mari Arregi

Etxetik kanporatzeak gelditu

ESPAINIAKO ESTATUAK Europako
Hizkuntza Gutxituen Ituna sina-
tua dauka. Europako Batzordeak
Nafarroan eta Euskal Autonomia
Erkidegoan euskararen egoera
aztertu du eta emaitzekin txostena
argitaratu. Nafarroako Gobernua-
ren hizkuntza politika aztertu du
eta Gobernuari eskatu dio gutxie-
nez euskarazko telebista kate bat
eta irrati bat bermatzeko. Izan lite-
ke irrati-telebistak sortzea, baina
baita EITB emititzeko baldintzak
bere gain hartzea ere. Izan ere,
Europako Batzordeak jakinarazi
dio Nafarroako Gobernuari bere
betebeharra dela EITB emititzen
dela bermatzea eta horretarako
kostuak bere gain har tu behar
dituela. Hedabideekin segiz, Eus-
kalerria Irratiak lizentziarik gabe
zergatik jarraitzen duen berriz
aztertzeko eskatu dio, baita Xorro-
xin Irratiaren eta Xaloa Telebista-
ren egoerak begiratzeko ere. Euro-

pako Batzordeak gomendatu dio
euskarazko hedabideei diru-lagun-
tzak bideratzea.

Hezkuntzan, ingeles ereduek
(TIL eta British eredua) euskarari
nola eragiten dien aztertzeko eskatu
dio. Batzordeak Nafarroako Gober-
nuaren eta Eusko Jaurlaritzaren
arteko lankidetza hitzarmenak txa-
lotu ditu, baina dio praktikan ez
dutela eragin garrantzitsurik izan.

Eusko Jaurlaritzari eta Espai-
niako Estatuari eskatu die justizia
administrazioan langile euskaldu-
nen proportzioa egokitzeko, esate
baterako, hala nahi duen herrita-
rrak epaiketa euskaraz izan dezan.
Europako Batzordeak Espainiako
Estatuari hizkuntza gutxituak bul-
tzatzeko egindako esfortzua esker-
tu dio, eta era berean, justizia eta
Estatuko administrazioetan hiz-
kuntza gutxituak gehiago sustatze-
ko neurri  gehiago har tu behar
dituela esan dio.

Europako Batzordeak
Nafarroako Gobernuari 
EITB bermatzeko eskatu dio

MALLORKAKO GAZTEAK Hizkun-
tzaren alde elkartekoek eskutitza
helarazi diote Mallorkako Kultura
kontseilariari, hizkuntza politikan
izan duen ibilbideagatik eta azken
aldian egin dituen adierazpenenga-
tik. Elkartekoek salatu dute Kon-
tseiluak irlako kultura hondatzeko
helburua duela, eta besteak beste,
gurasoek eskolan euren haurrentza-
ko gaztelania aukeratzeko gurutza-
da hasi dutela. Kontseilariari bidali-
tako eskutitzean diotenez, gurasoen
%90ak baino gehiagok irakaskuntza
katalanez nahi du.

Mallorkako gazteak Kultura
Kontseilariari kontu eske,
katalan politika dela-eta

Gazteak kontseilariari erregalatu dioten
hiztegia eskuetan dutela.


